Фәнни-тикшеренү эшчәнлеген оештыру процессында укучыларның иҗади сәләтен үстерү
                                                               Зәйнуллина Ф.В.- Бөгелмә шәһәре 2 нче
                                                                    лицейның I квалификация категорияле                                                                                                                           
                                                                   татар теле  һәм әдәбияты укытучысы
“Укымак- фикерләрне җирдән күккә җибәрмәк.Укымак- үз яныңда булып торган нәрсәләрдән бигрәк, фикерләрне булачакларга сузмак”,- дигән сөекле шагыйребез Габдулла Тукай.
Һәр кеше иҗат итәргә сәләтле булып туа. Ләкин шул сәләтне ачарга, иреккә чыгарырга, аңа үсү өчен тиешле шартлар тудырырга кирәк.

Укучыларның иҗади мөмкинлекләрен ачу иң төп, мөгаен, иң авыр мәсьәләләрнең берседер. Иҗат ул мөстәкыйльлек, бәйсезлек, үзенчәлекле фикерләүне, мөнәсәбәтләр байлыгын таләп итә. Безнең максат- укучыларда шушы сыйфатларны үстерү.

Кешегә бетмәс-төкәнмәс иҗат чыганагы салынган. Менә шул чыганакны ачарга, иреккә чыгарырга, кешегә иҗтимагый тормышта урынын  табарга булышырга, аңа үсү өчен тиешле шартлар тудырырга кирәк.
Укучыларның иҗади сәләтләрен ачу, үстерү өчен без нәрсәләр эшлибез соң? Менә мин икенче ел фәнни-тикшеренү эше белән шөгыльләнәм. Фәнни-тикшеренү эшенең максатлары:

-укучыларның татар теле һәм әдәбияты буенча булган белемнәрен системага салып тирәнәйтү;

-аларның иҗади активлык дәрәҗәсен үстерү;

-укучыларны рухи яктан бай, югары мәдәниятле, камил шәхес итеп тәрбияләү.

Бурычлары:

-әлеге  тема буенча эш системасын булдыру;

-өйрәнү өчен әдәбият сайлау;

-методик һәм дидактик тәэмин итүне тормышка ашыру.

Эксперимент эше 8 нче сыйныф укучыларының татар төркемнәре өчен планлаштырылды. Көтелгән нәтиҗә: укучыларның белем-күнекмәләрен үстерү, иҗат эшенә кызыксыну уяту. 

 Эш  3 этаптан тора:

I этап- хәзерлек этабы.

II этап- практик эшләр .

III этап- йомгаклау.

 Беренче этапта мәктәп психологы белән берлектә, укучыларның танып белү һәм  фикерләү сәләте дәрәҗәсен тикшерү өчен диагностика үткәрелде.Диагностика үткәрү өчен 8 нче сыйныф укучылары ( 82 укучы) сайлап алынды. Нәтиҗәләр түбәндәгечә: танып белү активлыгы югары-44%, уртача-54%; фикерләү сәләте югары һәм уртачадан югары-76%.  Шушы тикшерүләрдән  чыгып, татар телен укыту процессында уздырыла торган фәнни- тикшеренү эшенең планы төзелде.

Икенче этапта эш өч төрле  юнәлештә алып барылды. Беренче юнәлеш-  ул дәрес вакытында укучыларда мөстәкыйль эшләү күнекмәләре булдыру, өстәмә әдәбият белән эшләргә өйрәтүне  күздә тотты.  Безнең мәктәп профильле уку йорты булганга күрә, татар теле һәм әдәбияты укытуда функциональ программа кабул ителгән. Бу программа нигезендә дәресләрдә укучыларга Татарстанда фән үсеше тарихы турында, татар галимнәре, физик-математиклары турында өстәмә мәгълүматлар бирелә.

Икенче юнәлеш- ул укучыларның “Эврика” фәнни җәмгыяте эшчәнлеге.   

 “Эврика” фәнни җәмгыяте лингвистик, физика-математика, химия- экология-биология, техник иҗат һәм башка секцияләрне үз эченә туплый. Лингвистик секция рус теле, инглиз теле һәм татар телләре буенча түгәрәкләрне берләштерә.Татар теле буенча “Кызыклы грамматика”, “Сүз эчендә мәрҗән бар”,”Күңелле татар теле”, “Лексика иленә сәяхәт”, “Мин Тукай телендә сөйләшәм ” кебек түгәрәкләр, факультативлар һәм электив курслар бар. 

Мин берничә ел рәттән “Халкым җәүһәрләре” исемле түгәрәк алып бардым.Түгәрәкнең эшендә 5-9 нчы класс укучылары катнашты. Без укучылар белән татар халкының  гореф-гадәтләрен, йолаларын, халык авыз иҗатын җыю белән шөгыльләндек. Тирә-яктагы авылларда булып, халык белән очрашып күп кенә материаллар тупладык. Безне бигрәк тә мондый сорау борчыды: хәзерге вакытта халык авыз иҗаты нинди хәлдә? Шушы сорауга җавап эзләп, материаллар туплау эше белән шөгыльләнә башладык. Шушы уңайдан тикшеренү-эзләнү эшенең максатларын билгеләдек:

-хәзерге көндә популяр фольклор жанрларын билгеләү;

- төбәгебезнең әлеге көн халык авыз иҗатын өйрәнү.

Җыелган материалларны  туплау һәм эшкәртү нәтиҗәсендә фәнни эш барлыкка килде. Шулай итеп, без укучылар белән үзебез дә сизмәстән фәнни эшкә тартылдык.  Эшебезнең нәтиҗәсе булып, “Хәзерге заман фольклоры: проблемалар һәм  жанрлар үзенчәлеге ”, “ Бөгелмә төбәгендә бәет жанры” дигән эшләр белән  укучыларның фәнни-гамәли конференцияләрендә катнашу булды.  Туган як тарихы, татар теле һәм әдәбияты белән кызыксыну нәтиҗәсендә,укучылар ТНВ программасындагы “Тамчы -шоу”уенында катнашып, җиңүче булдылар һәм Республика күләмендә узган  “ Мин татарча сөйләшәм” акциясеннән дә мактау грамоталары алып кайттылар. 

Эшебезнең өченче юнәлеше- электив курс. Быелгы уку елына “ Каурый каләм” исемле электив курсы программасы эшләнде. Программа укучыларның татар , рус теленннән һәм тарихтан алган белемнәренә нигезләнеп төзелде, ул укучылар белән төрле-төрле экскурсияләр оештыруны, музейларда булуны, китапханәдәге чыганаклар белән эшләүне күздә тота. Бу курс укучының туган як турында белемнәрен арттыруга, тел культурасын, образлы фикерләвен, иҗади эш итүен, дөньяга карашын, танып белүен киңөйтүгә  юнәлтелгән. Безнең бурыч- татар халкының авыз иҗатын укучыларга җиткерү, аларны өйрәтү, аларда халкыбызның үткәне белән кызыксыну уяту. Исемнәре Бөгелмә төбәге белән бәйле күренекле шәхесләрнең тормыш юлын, иҗатын өйрәнү һәм аны киләчәк буынга җиткерү максатыннан уздырылган чаралар укучыларда милли үзаңны югары дәрәҗәгә күтәрә, туган иленә һәм туган теленә мәхәббәт тәрбияли. Курсны тәмамлаганда халык авыз иҗаты әсәрләрен җыю, эшкәртү фәнни- тикшеренү эше һәм якташ язучылар иҗаты буенча  “Бөгелмә авазы” газетасына мәкалә язу кебек проект эшләре башкару планлаштырыла.


Эшләнгән эшләрнең нәтиҗәсе шул: 2004 нче елдан алып 2007 нче елга кадәр укучыларның шәһәр, зональ, республика фәнни-гамәли конференцияләрендә (ОАО “ Татнефть”нең “Сәләтле балалар” хәйрия фонды оештырган “Мәктәп укучылары-XXI фәненә”( Әлмәт), Каюм Насыйри исемендәге яшүсмерләрнең IV фәнни – тикшеренү укулары ( Казан), “Укучы татар яшьләренең  VII республика фестивале”ндә  ) катнашып, призлы урыннар яуладык.  

 Иҗади эшчәнлекне үстерү һәркемгә дә кирәк. Мондый укучы мөстәкыйль  фикерли белә, үз карашын яклый ала. Иң мөһиме: аның күңеле, хисләре байый, ә инде күңеле бай икән, аның фикерләү сәләте дә югары була. Шушы максатка ирешәбез икән, димәк, үз бурычыбызны үтәдек, дигән сүз.

